Cofnodion Cyfarfod Misol Cyngor Cymuned Llanedi a gynhaliwyd ar nos Fercher, y 19eg o Fai 2010 yn Neuadd y Pentref, Tycroes

Yn bresennol:        Y Cynghorydd G.B. Thomas (Cadeirydd).
        Y Cynghorwyr D.M. Davies, Mrs. J.L. Downes, D.T. Enoch,     

        D.M. Evans, R.B. Evans, W.A. Evans, Mrs. H.M. Funnell, 
        J.L. Griffiths, R.W.M. Higgins, S.W. Higgins, J.T. Jones, 
        S.J. Lloyd-Janes, A.W.Richards, R.C. Roberts, Mrs. B. Thomas.

                                Mr. O.J. Jones (Clerc).

                                Mr. E.H. Jones (Tirfesurydd).

                                Mrs. E Cullen, Mr. M. Jewell, Mr. D. Rees (Cyngor Sir 
                                Caerfyrddin). 

1.     Ymddiheuriadau am Absenoldeb
Ni chafwyd unrhyw ymddiheuriadau gan fod yr Aelodau i gyd yn bresennol.
2.     Materion Personol y Cadeirydd
Nid oedd gan y Cadeirydd, y Cynghorydd G.B. Thomas, unrhyw faterion personol i’w trafod.

      3.     Cadarnhau’r Cofnodion
PENDERFYNWYD cadarnhau ac arwyddo Cofnodion Cyfarfod Misol Cyngor Cymuned Llanedi a gynhaliwyd ar y 7fed o Ebrill.

      ARIAN      

      Derbyniadau
      4.     Derbyniadau

      Dywedodd y Clerc bod y taliad canlynol wedi ei dderbyn:

      Cyngor Sir Caerfyrddin - £30,166.66

      NODWYD.
      Taliadau 

      5.     Taliadau

(a)  PENDERFYNWYD cadarnhau’r taliadau canlynol a wnaethpwyd gan y Clerc:-
Second Life Products Wales Ltd. - £1,273.70

Pwyllgor Gŵyl Pontarddulais a’r Hendy - £60.00

Innovate Community Co-operative - £379.20

(b)  PENDERFYNWYD gwneud y taliadau canlynol:

G.B. Thomas - £1,120.80 

O.J. Jones - £15.45

6.     Cyflogau a Lwfans y Swyddogion
(a)  Soniodd y Cadeirydd am y llythyr a ddanfonwyd i bob Aelod gan y Clerc a’r 
Tirfesurydd yn sôn am yr adolygiad o’u cyflogau ar gyfer y flwyddyn ariannol 2009-2010 a’r wybodaeth ychwanegol a ddarparwyd gan y Clerc ers y Cyfarfod diwethaf.  Fe wahoddwyd y Clerc a’r Tirfesurydd i adael y Cyfarfod tra bod y mater yn cael ei drafod.

(Yna gadawodd y Clerc a’r Tirfesurydd yr ystafell tra bod y drafodaeth yn parhau.)

PENDERFYNWYD y canlynol:

Y dylid talu cyflogau’r swyddogion ar gyfer 2009-2010 yn ôl Pwynt 24 ar Golofn Gyflog y Cyd-gyngor Cenedlaethol ar gyfer Gwasanaethau Llywodraeth Leol, ac y dylid talu’r cyflogau ar gyfer y flwyddyn ariannol bresennol yn ôl Pwynt 24, a fyddai’n cael ei godi i Bwynt 27 ar ôl chwe mis.

(b)  Dywedodd y Clerc bod gwybodaeth bellach wedi dangos y byddai adolygu cyflogau’r swyddogion ar gyfer y flwyddyn ariannol bresennol yn llawer mwy cymhleth na’r disgwyl.

PENDERFYNWYD cyfeirio’r mater at y Pwyllgor Polisi Strategol i’w ystyried yn fanwl ac y dylai’r Pwyllgor gwrdd er mwyn ymgymryd â hyn ar nos Fawrth y 25ain o Fai 2010 mewn lleoliad i’w drefnu, yn dechrau am 7.00 y.h.
      ADLONIANT A HAMDDEN

      Mannau Amwynder
      7.     Gwaith Tirweddu 2010-2011

Parthed datganiad y Tirfesurydd yn ei Adroddiad ysgrifenedig yn sôn ei fod wedi cytuno ar ran y Cyngor i lanhau’r sbwriel o’r fynwent yn Yr Hen Gapel, Yr Hendy ac i osod bin sbwriel newydd yno – 

      PENDERFYNWYD cadarnhau gweithredoedd y Tirfesurydd.

      Llwybrau Troed

      8.     Llwybr Troed yn mynd o Maesderi i Heol y Parc, Yr Hendy
Dywedodd y Clerc ei fod wedi trafod fandaleiddio’r rhwystrau beiciau yn y man uchod gyda’r Heddlu, ond fe benderfynwyd na fyddai’n bosib gweithredu mewn ffordd fuddiol gan nad oedd digon o dystiolaeth ar gael i ganfod y troseddwyr.
      NODWYD.

      Mannau Chwarae

      9.     Parc Yr Hendy 

(a)  Dywedodd y Tirfesurydd ei fod wedi sylwi, wrth archwilio’r gwaith a gyflawnwyd hyd yn hyn ar y cynllun ail-ddatblygu ym Mharc Yr Hendy, fod safon yr ymylwaith coed ar gyfer y llwybrau newydd yn wael.  Ceir nifer o beryglon baglu a thyllau mawr rhwng y llwybr a’r seddau.  Roedd wedi trafod y mater gyda’r Cyngor Sir ac fe gytunwyd y byddai cyfarfod safle i drafod y gwaith adfer angenrheidiol yn cymryd lle cyn gynted â phosib.
      PENDERFYNWYD aros am adroddiad pellach gan y Tirfesurydd.

(b) Parthed cyflwr peryglus glan yr afon ym Mharc Yr Hendy, dywedodd y 
Cynghorydd Sir S.J. Lloyd-Janes bod archwiliad wedi cymryd lle a bod y Cyngor Sir yn derbyn dyfynbrisiau ar gyfer gwaith i sefydlogi’r lan a hefyd yn edrych am gymeradwyaeth Asiantaeth yr Amgylchedd ar gyfer y gwaith yma.

Ychwanegodd y Clerc nad oedd wedi derbyn unrhyw ymateb i gynnig y Cyngor y dylid ymgymryd â rhagofalon diogelwch yn y cyfamser.

      PENDERFYNWYD cadw golwg ar y mater.

      Clybiau Chwaraeon

     10.     C.R. Tycroes – Cymorth Ariannol Ychwanegol
(a)  Cadarnhaodd y Clerc ei fod yn aros am yr hysbysfwrdd oedd i’w osod ar faes rygbi Tycroes i gydnabod cyfraniad y Cyngor i gost y cynllun draenio.  Yna, byddai’n rhaid gofyn i’r Tirfesurydd drefnu iddo gael ei osod.

      PENDERFYNWYD aros am adroddiad pellach gan y Clerc.

 (b)  Dywedodd y Clerc nad oedd ganddo unrhyw wybodaeth bellach yn     

 gysylltiedig â gorffen y gwaith draenio oedd ar ôl.

      PENDERFYNWYD cadw golwg ar y mater.   

     11.    Clwb Criced Yr Hendy – Cymorth Ariannol Ychwanegol

Nid oedd unrhyw wybodaeth bellach yn ymwneud ag ariannu ar gyfer y gwaith draenio hanfodol ar faes criced Yr Hendy.

      PENDERFYNWYD cadw golwg ar y mater.

      12.     C.P. Yr Hendy – Cymorth Ariannol Ychwanegol
      Nid oedd unrhyw wybodaeth i’w rhannu ar hyn o bryd.

      PENDERFYNWYD aros am yr Adroddiad pellach gan y Tirfesurydd.

      13.     C.R. Yr Hendy – Cymorth Ariannol Ychwanegol

 
Nid oedd unrhyw wybodaeth i’w rhannu ar hyn o bryd.

      PENDERFYNWYD cadw golwg ar y mater.

      14.     Cymdeithas Chwaraeon Rhydaman – Cynllun Cymunedol ar Faes 
                Chwaraeon Rhydaman a Chynllun Arfaethedig i greu Cymdeithas 
                Chwaraeon yn Llanedi 

(a)  Soniodd y Clerc a’r Cynghorwyr R.B. Evans, W.A. Evans a S.J. Lloyd-Janes am eu Cyfarfod cychwynnol i drafod y materion uchod gyda chynrychiolwyr y clybiau chwaraeon lleol yng nghlwb C.R. Tycroes.

C.P. Yr Hendy oedd yr unig glwb nad oedd wedi medru mynychu’r cyfarfod ond roeddent wedi danfon eu hymddiheuriadau a chadarnhau eu diddordeb yn y cynlluniau.  Roedd ymateb y tri chlwb a fynychodd y Cyfarfod yn bositif iawn ac fe gytunwyd y dylid cynnal Cyfarfod pellach ar nos Fawrth y 25ain o Fehefin 2010 yng nghlwb C.R. Yr Hendy, i ddechrau am 7.00 y.h. er mwyn sefydlu Cymdeithas Chwaraeon Llanedi yn ffurfiol.  Gwnaethpwyd penderfyniad dros dro y dylai Pwyllgor Rheoli’r Gymdeithas gynnwys dau aelod yr un o’r pedwar clwb, dau Gynghorydd Sir a dau Aelod Cyngor Cymuned Llanedi (un o ward Yr Hendy ac un o wardiau Tycroes/Llanedi) ac y dylai’r Clerc ymgymryd â dyletswyddau Ysgrifennydd y Gymdeithas ar y dechrau.

      Dywedodd y Clerc, felly, bod angen apwyntio Aelodau’r Cyngor i fod yn rhan o Bwyllgor y Gymdeithas.

      PENDERFYNWYD gohirio apwyntio’r Aelodau tan Gyfarfod nesaf y Cyngor.

      (b)  Soniodd y Clerc ymhellach fod y clybiau a gynrychiolwyd yn y Cyfarfod yn Nhycroes wedi dangos diddordeb mewn defnyddio’r cyfleusterau yn yr ysgubor ymarfer yr oedd Cymdeithas Chwaraeon Rhydaman yn bwriadu adeiladu. Atgoffwyd y Cyngor nad oedd y cais ar gyfer cymorth ariannol yn ymwneud â’r cynllun yma wedi ei ystyried eto.

      PENDERFYNWYD gohirio ystyriaeth y cais uchod ac aros am ganlyniad Cyfarfod cyntaf Cymdeithas Chwaraeon Llanedi.

      15.     C.R. Tycroes – ‘Party on the Pitch’


Gosododd y Clerc ger bron y Cyngor hysbysiad a dderbyniwyd gan y clwb uchod yn sôn am y digwyddiad blynyddol ‘Party on the Pitch’ a fyddai’n cael ei gynnal ar y maes rygbi ar y 19eg o Fehefin 2010.

      NODWYD.


Seddau Wrth Ymyl y Ffordd a Gatiau
      16.     Gosod Seddau Newydd
Parthed y wybodaeth yn Adroddiad ysgrifenedig y Tirfesurydd yn sôn bod dwy sedd newydd wedi eu prynu ar gyfer Parc Yr Hendy a Sgwâr Yr Hendy –

      NODWYD.


PRIFFYRDD A DIOGELWCH AR Y FFYRDD


Goleuo’r Ffyrdd

      17.     Goleuadau diffygiol ar Stryd Rhydaman, Tycroes
      Hysbyswyd y Cyngor bod y goleuadau uchod nawr yn gweithio.

      NODWYD.

 
Diogelwch ar y Ffyrdd
      18.     Cynlluniau Tawelu Traffig

      Yn dilyn y datganiad yn Adroddiad ysgrifenedig y Tirfesurydd y byddai cyflymdra’r traffig yn cael ei fonitro ar ôl gorffen rhan gyntaf y cynllun tawelu traffig ar y B4306 yn Yr Hendy, gofynnwyd i’r Tirfesurydd i sicrhau bod y monitro yn wir yn cymryd lle.
      PENDERFYNWYD aros am ganlyniadau’r monitro cyn penderfynu ar gam nesaf cynllun tawelu traffig y Cyngor.

      19.     Materion Diogelwch ar Heol y Fforest a Sgwâr y Black Horse, Yr 
                Hendy
 
Nid oedd unrhyw wybodaeth newydd i’w rhannu parthed y materion uchod.

      PENDERFYNWYD y dylai’r Cyngor aros am ganlyniadau’r ymarfer monitro ar Heol y Fforest a’r wybodaeth bellach gan yr Awdurdod Sir parthed y cynlluniau ar gyfer Sgwâr y Black Horse o ganlyniad i’r datblygiadau arfaethedig ym Mhontarddulais.
      20.     Polion Trydan ar y Palmant ar Heol y Fforest
 
Nid oedd unrhyw wybodaeth bellach i’w rhoi parthed y mater uchod.
      PENDERFYNWYD cadw golwg ar y mater.
21.     Darparu Troetffordd ar Heol Llannon (B4306) a Heol y Geibren, Yr 
          Hendy
Soniodd y Clerc bod Cyfarfod Safle wedi ei drefnu gyda swyddogion perthnasol y Cyngor Sir er mwyn trafod y cynnig i adeiladu troetffordd addas ar hyd rhannau o’r heolydd uchod.  Byddai’r cyfarfod yn cael ei gynnal ar ddydd Llun y 24ain o Fai, 2010 am 10.30 y.b.  Gallai unrhyw un o’r Aelodau fynychu’r cyfarfod os oedd yn dymuno.

      PENDERFYNWYD aros am ganlyniad y Cyfarfod Safle.

      22.     Goleuadau Traffig ar Gyffordd y Draffordd, Yr Hendy
Dywedodd y Tirfesurydd nad oedd ganddo unrhyw wybodaeth ar hyn o bryd am y broblem ymddangosiadol gyda’r goleuadau traffig yn y man uchod.

      PENDERFYNWYD aros am adroddiad pellach gan y Tirfesurydd.

Cysgodion bws

23.     Ailosod a Darparu Cysgodion Bws
O ystyried y datganiad yn Adroddiad ysgrifenedig y Tirfesurydd yn sôn nad oedd yr Awdurdod Sir yn medru rhoi graddfa amser ar hyn o bryd ar gyfer ailosod y cysgodion bws adfeiliedig ar Sgwâr y Fforest a Heol Ebenezer, Llanedi - 

PENDERFYNWYD y dylai’r Tirfesurydd drefnu i ailosod y cysgodion uchod trwy’r cytundeb partneriaeth gyda’r Cyngor Sir cyn gynted â phosib.


STRATEGAETH GYMUNEDOL
 
Neuaddau Cymunedol

24.     Neuadd y Pentref, Tycroes 

Cyflwynodd y Cynghorydd D.T. Enoch adroddiad byr ar gynnydd y cais am grant ar gyfer y gwelliannau arfaethedig i’r neuadd uchod.

Ychwanegodd y Clerc ei fod wedi darparu llythyr o gefnogaeth yn cadarnhau penderfyniad y Cyngor i gyfrannu £40,000 tuag at gost y gwaith.

PENDERFYNWYD cadw golwg ar y mater.

25.     Aelwyd yr Urdd, Yr Hendy   
Yn dilyn cadarnhad y Tirfesurydd yn ei Adroddiad ysgrifenedig ei fod wedi darparu manyleb ar gyfer y to newydd ar y neuadd uchod, estynnodd y Cynghorydd Mrs. B. Thomas ddiolchiadau Pwyllgor y Neuadd i Mr. Jones am ei gymorth caredig.
PENDERFYNWYD cadw golwg ar y mater.

(Mynegodd y Cynghorwyr R.C. Roberts, Mrs. B. Thomas a G.B. Thomas ddiddordeb.)

26.     Ysgolion Cymunedol
(a)  Ni chafwyd gwybodaeth bellach parthed y cynnig y dylai ysgol gymunedol newydd gael ei hadeiladu yn Yr Hendy. 

PENDERFYNWYD cadw golwg ar y mater.

(b)  Soniodd y Cynghorydd D.T. Enoch i’r Aelodau eraill bod disgwyl i’r gwaith gwelliant ar Ysgol Tycroes ddechrau ym mis Mehefin neu Orffennaf 2010. 

NODWYD.

      27.     Cau Capel Calfaria, Yr Hendy
Ystyriwyd, o ganlyniad i natur gyfrinachol y gweithredoedd busnes yn gysylltiedig â’r adeilad uchod, y byddai unrhyw gyhoeddusrwydd yn niweidiol i les y cyhoedd ac felly – 

PENDERFYNWYD, yn ôl rhan 1(2) o Ddeddf Cyrff Cyhoeddus (Mynediad i Gyfarfodydd) 1960 y dylai’r cyhoedd adael y Cyfarfod yn ystod trafodaeth y mater hwn. 

      28.     Cydnabyddiaeth Grantiau (Neuaddau)
Gosododd y Clerc ger bron y Cyngor lythyron yn cydnabod y grantiau a dderbyniwyd gan:-
Neuadd Eglwys Santes Edith

Neuadd Sgowtiaid, Tycroes 

Neuadd y Pentref, Tycroes 

Cynlluniau Eraill
      29.     Strategaeth Ieuenctid ar gyfer Yr Hendy

Dywedodd y Clerc ei fod erbyn hyn wedi gallu siarad gyda Mr. C. Cray, Swyddog Ieuenctid y Cyngor Sir, er mwyn gweithredu’r polisi uchod a symud ymlaen â rhai cynlluniau penodol.  Dywedodd Mr. Cray ei fod yn hapus i fynychu Cyfarfod y Cyngor ar yr 2il o Fehefin 2010.
PENDERFYNWYD gwahodd Mr. C. Cray i fynychu’r Cyfarfod Misol nesaf.

30.     Gwobr Cyrhaeddiad Ieuenctid Terry Price
Fe gadarnhawyd na fu digon o amser i gyflwyno’r wobr uchod ar gyfer y flwyddyn 2009-2010.

PENDERFYNWYD y dylid parhau â’r cynllun gyda’r syniad o gyflwyno’r wobr gyntaf yng Nghinio’r Cadeirydd yn 2011.

Grantiau Eraill

      31.     Ceisiadau am Gymorth Ariannol (gohiriwyd)
Gosododd y Clerc ger bron y Cyngor y ceisiadau am gymorth ariannol oedd wedi cael eu gohirio.

PENDERFYNWYD:-
      Y dylid rhoi grant o £250 i Ambiwlans San Ioan, Rhanbarth Rhydaman; a 

      Na ddylai grant gael ei rhoi i’r ymgeiswyr canlynol:

Age Concern Sir Gaerfyrddin

Victim Support Cymru

      32.     Ceisiadau am Gymorth Ariannol - Cydnabyddiaeth
Gosododd y Clerc ger bron y Cyngor lythyron yn cydnabod y grantiau a dderbyniwyd:-
      Pontarddulais & District Leisure Learners

      Cruse Bereavement Care Sir Gaerfyrddin
      Cymorth Canser Macmillan

      Grŵp Chwarae’r Hendy

      Age Concern Yr Hendy a’r Ardal

      BLAS Rhydaman a’r Ardal Life After Stroke

      Gŵyl Gerdd Dant Cwm Gwendraeth 2011

      Sefydliad Aren Cymru

      NODWYD.

      33.     Ceisiadau am Gymorth Ariannol
Gosododd y Clerc ger bron y Cyngor y ceisiadau am gymorth ariannol a dderbyniwyd.

      PENDERFYNWYD:-
      Rhoi grant o £220 i Gymdeithas Anabl Yr Hendy & Phontarddulais; 

      Rhoi grant o £75 i Bwyllgor Glo-mân; a 

      Peidio rhoi grant i Tenovus.

Plismona
      34.     ADRODDIAD YR HEDDLU
      (a)  Gosododd y Clerc ger bron y Cyngor yr Adroddiad ysgrifenedig a 
dderbyniwyd gan Orsaf Heddlu Llwynhendy yn cynnwys y ffigyrau troseddau ar gyfer mis Ebrill yn ardal Yr Hendy/Llanedi. Cafwyd 2 drosedd ac roedd y ddwy wedi eu datrys. Sylwyd unwaith eto mai ‘mis rhesymol’ a gafwyd o ran trais yn yr ardal.  Cafwyd nifer isel o alwadau yn ymwneud ag ymddygiad gwrthgymdeithasol.      

      Roedd yr Adroddiad hefyd yn cynnwys:-
      (i)  Adroddiad byr ar y Cyfarfod P.A.C.T. diwethaf a gynhaliwyd yn Arlan Gwili, 
      Yr Hendy a fynychwyd gan neb heblaw am yr Heddlu ac felly ni fu’n bosib 
      gosod blaenoriaethau newydd (byddai’r cyfarfod nesaf yn cael ei gynnal yng 
      Nghanolfan Cymuned Llangennech ar y 7fed o Fehefin 2010);

      (ii)  Datganiad yn sôn y byddai’r blaenoriaethau ar gyfer mis Mai yn aros yr un 
      peth, sef cyflymdra ar Heol Ebenezer, Llanedi a Heol y Fforest/Heol Caerfyrddin, 
      Y Fforest;

(iii)  Diweddariad ar y blaenoriaethau, yn sôn bod y cerbyd camera diogelwch wedi parhau i orchwylio Heol Caerfyrddin/Heol y Fforest a bod swyddogion traffig wedi gorchwylio’r ardal a gwirio cyflymdra;

(iv)  Adroddiad byr ar gyfarfod yn Neuadd yr Eglwys, Llanedi (a fynychwyd gan lawer o bobl), lle trafodwyd yn bennaf y posibilrwydd o ostwng y terfyn cyflymder ar gyfer y pentref cyfan i 30 m.y.a.  Roedd ymarfer monitro cyflymdra yn cymryd lle ar hyn o bryd er mwyn asesu’r cynllun (byddai’r cyfarfod nesaf yn cael ei gynnal yn Neuadd yr Eglwys, Llanedi ar y 13eg o Orffennaf 2010);

      (v)  Datganiad yn sôn bod y Cyfarfod Gwarchod Ffermydd yn Neuadd yr Eglwys, 
      Llanedi a oedd i’w gynnal ar y 26ain o Ebrill 2010 wedi cael ei ohirio a’i ail-drefnu 
      ar gyfer y 3ydd o Fehefin 2010; a

(vi)  Datganiad yn sôn na chafwyd unrhyw broblemau gydag yfed dan oed neu ymddygiad gwrthgymdeithasol ym Mharc Yr Hendy ond y byddai’r gorchwylio yn parhau yn ystod y penwythnosau.
NODWYD.

(b)  Gosododd y Clerc ger bron y Cyngor yr Adroddiad ysgrifenedig a dderbyniwyd gan Orsaf Heddlu Rhydaman yn cynnwys y ffigyrau troseddau ar gyfer mis Mawrth yn ardal Tycroes.  Bu cyfanswm o 6 trosedd; roedd 4 ohonynt wedi eu datrys a 2 heb eu datrys.  (Roedd 3 o’r troseddau yn ymwneud â’r un digwyddiad)

NODWYD.

35.     Heddlu Dyfed-Powys – Prynu Beiciau ar gyfer y Tîm Plismona yn y 
          Gymdogaeth Llwynhendy
Gosododd y Clerc ger bron y Cyngor lythyr gan Dîm Plismona’r Gymuned yn egluro ei fod yn debygol na fyddai’r cerbydau oedd yn cael eu defnyddio ar gyfer mynd â phlismyn yn ôl ac ymlaen i ardal Yr Hendy/Llanedi ar gael iddynt yn y dyfodol a bod cynnig wedi ei wneud i brynu beiciau ar gyfer y Cwnstabl a Swyddog Cymorth Cymunedol yr Heddlu.  Gofynnwyd i’r Cyngor p’un ai fyddai’n ystyried cyfrannu at brynu’r beiciau.  Byddai’r beic a’r offer cysylltiedig yn costio tua £350.  

PENDERFYNWYD na ddylai’r Cyngor gyfrannu at brynu’r beiciau a fyddai’n cael eu defnyddio gan y tîm plismona uchod, gan mai rhan o waith sylfaenol yr Heddlu oedd darparu trafnidiaeth hanfodol i’r swyddogion pan oeddent ar ddyletswydd.
NODWYD.

      Materion Cymunedol Eraill
      36.     Llyfrgell Gangen Yr Hendy

Estynnodd y Cadeirydd groeso cynnes i dri swyddog o’r Awdurdod Sir, sef Mrs. E.

Cullen (Pennaeth Busnes a Gwasanaethau Arbennig), Mr. M. Jewell (Rheolwr Llyfrgelloedd Rhanbarthol) a Mr. D. Rees (Swyddog Datblygu Mudiadau Cynaliadwy), oedd wedi dod i’r Cyfarfod dan wahoddiad y Cyngor er mwyn ateb cwestiynau ynglŷn â dyfodol y gwasanaeth llyfrgell yn Yr Hendy.

Yna, atebodd Mrs. Cullen sawl cwestiwn perthnasol yn ogystal â’r cynigion gafodd eu mynegi yn y ddogfen a baratowyd gan drigolyn lleol oedd â diddordeb yn y mater.  Yn ystod ei hanerchiad, trafododd Mrs. Cullen y cwestiynau ychwanegol a wnaethpwyd gan yr Aelodau a’r Swyddogion a cyfrannodd ei chydweithwyr      Mr. Jewell a Mr. Rees wybodaeth ychwanegol i sawl pwynt pan ofynnodd Mrs. Cullen iddynt wneud hyn.

Derbyniodd y Cyngor fanylion yn ymwneud â’r sefyllfa economaidd a arweiniodd at gau Llyfrgell Gangen Yr Hendy.  Roedd angen arbed cyfanswm sylweddol ac ni fu’n bosib osgoi cau’r chwe llyfrgell gangen â’r canlyniadau gwaethaf (gan gynnwys yr un yn Yr Hendy).  Cyflwynwyd ystadegau perthnasol i gefnogi’r penderfyniad.

Er mwyn cyflenwi lle’r Llyfrgell Gangen, roedd gwasanaeth llyfrgell symudol gwell yn cael ei ddarparu erbyn hyn ac mae llyfrgelloedd cangen eraill yn Llangennech a Phontarddulais yn parhau i fod yn eithaf agos.

Darparwyd gwybodaeth manwl am yr amserlen a’r mannau lle byddai’r llyfrgell symudol yn stopio yng Nghymuned Llanedi a nodwyd y newidiadau a gynigwyd, ynghyd â’r sicrhad y byddent yn derbyn sylw yn syth.  Yn ogystal, cadarnhawyd bod gan y llyfrgell symudol fynediad arbennig ar gyfer yr anabl ac y gellid gwneud trefniadau arbennig ar gyfer y sawl oedd yn gaeth i’r tŷ.  Yn ogystal, nodwyd y newidiadau a gynigwyd ar gyfer sut y cyflenwir y llyfrau yn Arlan Gwili yn Yr Hendy.

Yna rhoddwyd gwybodaeth am y trefniadau perthnasol ar gyfer rhedeg y llyfrgell gangen, os oedd y Cyngor Cymuned yn dymuno gwneud hyn.  Byddai’r Awdurdod Sir yn parhau i ddarparu stoc a chefnogaeth broffesiynol. Rhoddwyd amlinelliad o’r trefniadau ffurfiol a fyddai angen eu sefydlu rhwng y ddau Gyngor.  Rhoddwyd gwybodaeth a chyngor hefyd yn ymwneud â’r ariannu a fyddai, o bosib, ar gael i’r Cyngor ar gyfer gwneud hyn, yn dibynnu ar y lleoliad detholedig ar gyfer y llyfrgell gangen.

Gorffennodd Mrs. Cullen gan ddweud y byddai’n sicrhau y byddai unrhyw gwestiynau nad oedd wedi medru ateb yn y Cyfarfod yn cael eu datrys fel mater brys.

Ar ran yr Aelodau, mynegodd y Cadeirydd ei ddiolchiadau didwyll i’r gwestai am eu cyflwyniad cynhwysfawr a defnyddiol.

PENDERFYNWYD gohirio ystyried dyfodol y gwasanaeth llyfrgell yn Yr Hendy tan i’r Cyngor dderbyn gwybodaeth benodol ychwanegol.
      37.     Peilonau Trydan Nas Defnyddir
Dywedodd y Clerc nad oedd wedi derbyn ateb o Western Power eto yn sôn am p’un ai oedd yn bwriadu ymgymryd â gwaith cynnal y peilonau trydan nas defnyddir yng Nghymuned Llanedi neu eu diddymu.

      PENDERFYNWYD aros am ymateb gan Western Power.

      38.     Pwyllgor Gŵyl Pontarddulais a’r Hendy – ‘Gwisg Siôn Corn’ 

Soniodd y Clerc ei fod wedi derbyn cyfathrebiad gan Ysgrifennydd y Pwyllgor uchod yn sôn bod y ddau ‘Wisg Siôn Corn’ oedd wedi eu defnyddio yng Ngharnifal y Nadolig bob blwyddyn dros gyfnod sylweddol o amser wedi mynd yn rhy anniben a bod angen eu newid.  Byddai cost y gwisgoedd newydd yn dod i £60.00 yr un.  Roedd Cyngor Tref Pontarddulais wedi cytuno i dalu am un o’r gwisgoedd ac fe ofynnwyd p’un ai oedd y Cyngor yn medru cyfrannu at gost yr ail.  Ar ôl ymgynghori gyda’r Cadeirydd, rhoddodd y Clerc siec am £60.00 i’r Pwyllgor i dalu am yr ail wisg.

      PENDERFYNWYD cadarnhau gweithred y Clerc.

      39.
    Cyngor Sir Caerfyrddin – Diwrnod y Lluoedd Arfog

Gosododd y Clerc ger bron y Cyngor lythyr gan Brif Weithredwr yr Awdurdod Sir yn tynnu sylw at Ddydd y Lluoedd Arfog i’w ddathlu ar y 26ain o Fehefin 2010, ynghyd â chopi amgaeedig o lythyr gan Bennaeth y Staff Amddiffyn, er mwyn i’r Cyngor ystyried p’un ai oedd yn dymuno trefnu digwyddiad i ddathlu’r diwrnod.

      NODWYD.

      40.
    Ffair Ariannu Ranbarthol 2010      

Gosododd y Clerc ger bron y Cyngor hysbyseb a dderbyniwyd am y digwyddiad uchod i’w gynnal yng Nghae Ras Ffos Las ar ddydd Mawrth yr 8fed o Fehefin 2010 o 10.30 y.b. tan 4.30 y.h.

PENDERFYNWYD y dylai’r Cynghorydd Mrs. B. Thomas a’r Clerc fynychu’r digwyddiad uchod ar ran y Cyngor ac y dylai unrhyw Aelod arall oedd yn dymuno mynychu’r digwyddiad hysbysu’r Clerc er mwyn iddo gael ei gofrestru gyda’r trefnwyr.

CYHOEDDUSRWYDD
      Gwefan
      41.
    Y Wefan
      Soniodd y Cynghorydd R.B. Evans yn fyr am gynnydd y wefan.

      PENDERFYNWYD cadw golwg ar y mater.

      Cylchlythyr
      42.     Llais Llanedi
Cyflwynodd y Cynghorydd W.A. Evans, ar ran Gweithgor y Cylchlythyr, y drafft cyntaf o’r cylchlythyr ‘Llais Llanedi’ i’r Cyngor.  Byddai’r cylchlythyr yn cael ei ddosbarthu yn fuan.  Roedd y cyflwyniad a’r gosodiad wrth fodd yr Aelodau yn gyffredinol.  Gwahoddodd y Cynghorydd Evans i’r Aelodau a’r Swyddogion gynnig unrhyw newidiadau perthnasol neu unrhyw gynigion i’w cynnwys yn y cylchlythyr cyn gynted â phosib. Soniodd yn fyr hefyd am rai materion gweinyddol.

      PENDERFYNWYD cadw golwg ar y mater.

YMGYNGHORI, CYMORTH A GWYBODAETH
Cynllunio

43.     Ail-ddatblygu Cartref Preswyl Llwyngwern
Roedd y Clerc yn flin nad oedd wedi ysgrifennu at berchnogion y man uchod ynghylch ail-enwi’r adeilad (mae’n debyg mai’r enw newydd oedd ‘Ty Hendy’), gan nad oedd wedi medru canfod enw a chyfeiriad y person yma eto.

PENDERFYNWYD y dylai’r Clerc wneud ei orau i ganfod y wybodaeth yma ac ysgrifennu at berchnogion yr adeilad cyn gynted â phosib.

44.     Ceisiadau Cynllunio – Adroddiad y Tirfesurydd
Parthed y Ceisiadau Cynllunio a restrwyd yn Adroddiad ysgrifenedig y Tirfesurydd -

NODWYD.

Materion Eraill

45.    Eisteddfod Genedlaethol 2014

Soniodd y Cynghorwyr J.L. Griffiths a R.C. Roberts, oedd wedi mynychu Cyfarfod Grŵp Cynghorau Lleol Aman ar ran y Cyngor, yn fyr am y trafodaethau a gafwyd ynglŷn â lleoliad yr Ŵyl. Cafwyd eglurhad o anghenion y lleoliad gan Prif Weithredwr yr Eisteddfod, Mr. E. Roberts. Roedd y dyddiad cau ar gyfer cynigion ar ddyfod.
PENDERFYNWYD cadw golwg ar y mater.

46.
    Gwybodaeth gan Gyngor Sir Caerfyrddin

Dywedodd y Clerc ei fod wedi derbyn sicrhad gan y Cyngor Sir y byddai’r wybodaeth yn ymwneud â nifer y deiliaid tŷ oedd ag achos yn eu herbyn am beidio â thalu rhent neu’r dreth gyngor yn cael ei ddarparu’n fuan.

PENDERFYNWYD aros am adroddiad pellach gan y Clerc. 

47.     Materion Eraill – Gohebiaeth
Gosododd y Clerc ger bron y Cyngor yr ohebiaeth ganlynol:-
Cyngor Sir Caerfyrddin – Adolygiad o Eiddo

Llywodraeth Cynulliad Cymru – ‘Cymuned ar y Cyd: Canllawiau ar adeiladu cydberthnasau a siarteri ar gyfer awdurdodau unigol a chynghorau cymuned a thref’

Cyngor Sir Caerfyrddin (Partneriaeth Adfywio Sir Gaerfyrddin) – Cysylltiadau yn Sir Gaerfyrddin: Strategaeth ar gyfer Ffyniant 2005-2015 Adolygiad Canol Tymor 
Ombwdsmon Gwasanaethau Cyhoeddus Cymru – Y Cod Ymddygiad ar gyfer aelodau awdurdodau lleol yng Nghymru: Canllawiau 
Shelter Cymru – Gwerth gwybodaeth i gymunedau gwledig

NODWYD.

48.
    Comisiwn Ffiniau Llywodraeth Leol i Gymru – Arolwg o’r Trefniadau 
          Etholiadol: Cyngor Sir Caerfyrddin

Gosododd y Clerc lythyr ger bron y Cyngor a dderbyniwyd gan Swyddog Arolygu’r corff uchod yn gwahodd y Cyngor i gyflwyno sylwadau cyn i’r Cynigion Drafft ar gyfer yr adolygiad uchod gael eu ffurfio.

PENDERFYNWYD gohirio ystyried y mater hwn tan Gyfarfod nesaf y Cyngor.

49.     Awdurdod Tân ac Achub Canolbarth a Gorllewin Cymru – Cynllun 
          Gweithredu Blynyddol 2011-2012

Gosododd y Clerc lythyr ger bron y Cyngor a dderbyniwyd gan Lywydd yr Awdurdod uchod yn hysbysu y byddai drafft o’r Cynllun Gweithredu Blynyddol ar gyfer Lleihau Risg 2011-2012 ar gael i’w ystyried yn fuan.
PENDERFYNWYD gohirio ystyried y mater tan Gyfarfod nesaf y Cyngor.

GWEINYDDIAETH GYFFREDINOL

50.     Un Llais Cymru – Apwyntio Cynrychiolwyr y Cyngor

Gosododd y Clerc ger bron y Cyngor gais a dderbyniwyd gan Un Llais Cymru am fanylion yr Aelodau oedd wedi eu hapwyntio i gynrychioli’r Cyngor yng Nghyfarfodydd Pwyllgor y sefydliad yn ystod y flwyddyn bresennol.

PENDERFYNWYD y dylid apwyntio’r Cadeirydd a’r Is-gadeirydd fel cynrychiolwyr y Cyngor yng Nghyfarfodydd Pwyllgor Un Llais Cymru ar gyfer y flwyddyn 2010-2011. 

51.     Defnydd y Gymraeg yng Nghyfarfodydd y Cyngor
Tynnwyd sylw’r Cyngor at yr argraff a geir bod Saesneg yn cael ei ddefnyddio yng Nghyfarfodydd y Cyngor er anfantais i’r Gymraeg, dim ond oherwydd bod un Aelod yn methu siarad Cymraeg. 

Atgoffwyd yr Aelodau bod cytundeb anffurfiol wedi ei wneud hyd yn hyn lle’r oedd y person yn eistedd drws nesaf i’r Aelod yn cyfieithu iddo.  Er hyn, fe sylwyd bod gan y Cyngor Gynllun Iaith Gymraeg a bod gan bob Aelod hawl i annerch y Cyfarfod yn yr iaith yr oedd ef yn dymuno a’r un hawl i ddeall beth oedd yn cael ei ddweud. 

PENDERFYNWYD y dylid gohirio ystyriaeth o’r mater tra bod ymholiadau yn cael eu gwneud i gost cyfieithu ar y pryd o’r Gymraeg i’r Saesneg yng Nghyfarfodydd y Cyngor.

ADRODDIADAU ERAILL YN  YMWNEUD Â PHRESENOLDEB
Ni dderbyniwyd unrhyw adroddiadau eraill yn ymwneud â phresenoldeb.

Arwyddwyd ……….…………………………                    Dyddiad………………… 

